
Анализа на финансиските резултати на НЛБ Банка Скопје 
за периодот 01.01 – 30.06.2024 година 

 
 
Во периодот од 01.01.2024 до 30.06.2024 година, НЛБ Банка Скопје работеше согласно 
усвоената Деловна политика на Банката за 2024 година.  
 
Во анализираниот период, Банката оствари нето добивка во износ од 1.641.262 илјади 
МКД, што претставува зголемување за 13,1 % во однос на остварената нето – добивка  
истиот период претходната година. Зголемувањето се должи на континуирани продажни 
активности на кредитните продукти со посебен фокус на домаќинствата, микро, малите и 
средни претпријатија, зголемен број на корисници на платните сервиси на Банката, како 
и позитивните трендови на финансиските пазари. 
 
Банката е системски значајна банка врз основа на Одлуката за методологијата за 
идентификување системски значајни банки на Народната банка на Р.С.Македонија, со  
силна пазарна позиција и висок пазарен удел во банкарскиот сектор на Република 
С.Македонија.  
 
Биланс на состојба  
 
Заклучно со 30.06.2024 година билансната сума изнесува 115.234.243 илјади МКД, 
односно се намали за 1.172.418 илјади МКД или 1,0 % во однос на 31.12.2023 година. 
 
Паричните средства и паричните еквиваленти изнесуваат 20.140.228 илјади МКД и 
бележат намалување од 10,3 % во однос на 31.12.2023 година.   
 
Кредитите и побарувањата од банки бележат намалување од 127 илјади МКД во 
однос на 31.12.2023 година.  
 
Вкупните Кредити кај небанкарскиот сектор изнесуваат 76.060.377 илјади МКД и 
бележат зголемување од 2,7 % во однос на 31.12.2023 година. Зголемувањето 
произлегува од зголемување кај кредитирањето во секторот домаќинства за 3,2% во 
однос на 31.12.2023 година како резултат на зголемен пласман на станбени кредити и 
потрошувачки кредити на домаќинства и пораст за 1,3 % кај кредитирањето на 
нефинансиски правни лица. 
 
Вложувањата во хартии од вредност изнесуваат 16.221.927 илјади МКД и се 
зголемени за 2,4 % во однос на 31.12.2023 година поради поголемо вложување во 
државни обврзници. 

 
Вкупните депозити (депозити на комитенти и депозити на банки) изнесуваат 
92.315.994 илјади МКД и во однос на 31.12.2023 година се намалени за 0,6 %. 
Намалувањето се должи на намалување на тековните сметки на нефинансиски правни 
лица за 10,5 %, додека тековните сметки и депозитите по видување кај домаќинствата 
остварија пораст во првата половина од годината. 
 
Обврски по кредити и субординирани обврски се намалени во однос на 31.12.2023 
година за 136.736 илјади МКД поради редовни отплати од Развојна банка и Европска 
банка за обнова и развој.   
 
Акционерскиот капитал и резервите на Банката се намалени за 3,5 % и изнесуваат 
16.181.477 илјади МКД.  

 
Биланс на успех 
 
Нето каматните приходи, заклучно со 30.06.2024 година се повисоки за 22,2 % 
споредено со претходната година, при што приходите од камати се повисоки за 24,3 %, 
пред се поради пораст на приходите од камата кај станбените и потрошувачките кредити 

на домаќинства, повисоки приходи од камата од вложувања во хартии од вредност и 
како резултат на наплатени претходни отпишани побарувања преку продажба на 
побарувања во првиот квартал од 2024 година, додека расходите за камати се 
повисоки за 46,2 % пред се поради зголемување на висината на каматната стапка на 
орочените депозити на домаќинства.  
 
Нето приходите од провизии се повисоки за 16,2 % споредено со претходната година, 
при што приходите од провизии се зголемени за 3,3 % како резултат на повисоки 
приходи од работење со платежни сметки, банкоосигурување, зголемени приходи од 
реализирани трансакции со картички и трансакции на ПОС терминали и картично 
порамнување. Расходите за провизии се намалени за 12,7 %, главно поради пониски 
расходи од картично работење кон меѓународните картични системи.  
 
Останатите некаматни приходи изнесуваат 265.850 илјади МКД и се намалени во 
однос на претходната година за 23,1 %.   
 
Вкупните приходи од работењето изнесуваат 3.345.358 илјади МКД и се повисоки за 
15,4 % во однос на претходната година во најголем дел поради повисоки каматни 
приходи.  
 
Вкупните оперативни трошоци изнесуваат 1.319.766 илјади МКД и се зголемени за 
8,0%, при што трошоците за вработени се повисоки за 7,7 %, трошоците за амортизација 
се пониски за 1,0%, а останатите расходи од дејноста се повисоки за 10,5 % во однос на 
истиот период претходната година.  
 
Заклучно со 30.06.2024 година, се пресметани Исправки на вредноста на 
финансиските средства и вонбилансната изложеност на нето основа во износ од 
186.769 илјади МКД и бележат зголемување поради пресметана дополнителна исправка 
на вредност поради примена на новата одлука за кредитен ризик како и зголемена 
кредитна изложеност кон сегментот домаќинства. 
 
Бруто добивката на Банката заклучно со 30.06.2024 година изнесува 1.823.625 илјади 
МКД и е зголемена за 13,1 % во однос на претходната година. 
 
Нето добивката на Банката заклучно со 30.06.2024 година изнесува 1.641.262 илјади 
МКД и е зголемена за 13,1 % во однос на претходната година. 

 
Очекувања за претстојниот период 
 
Во претстојниот период се очекува да се одржи макроекономската стабилност на 
државата, како резултат на забавувањето кај инфлација и умерениот раст на бруто 
домашниот производ.  
 
Позитивно влијание се очекува и од движењата кај каматните стапки на меѓународните и 
домашните финансиски пазари и респонзивноста на фискалната и монетарната 
политика кои се значајни за одржување на ликвидноста на компаниите, доходот на 
домаќинствата и севкупната економска активност. 
 
Сепак, неизвесност за идната макроекономска стабилност и понатаму постои преку 
ризиците поврзани со глобалните фактори и геополитички случувања.  
 
Во вакви околности НЛБ Банка и понатаму делува во насока на поддршка на приватниот 
сектор во земјата, со што има значаен придонес во макроекономскиот и финансискиот 
амбиент на државата. Притоа, Банката и понатаму ја има водечката позиција во полето 
на дигитализацијата, технолошките иновации, примената на вештачката интелигенција и 
силната посветеност кон заштита на животната средина и социјалните аспекти. 
 
Дигитализацијата во НЛБ Банка се зајакнува преку унапредување на капацитетите на 
дигиталните канали со што се обезбедува повисоко ниво на достапност на Банката и 

подобро искуство на клиентите како и поддршка на клиентите преку зајакнување на 
улогата на контакт-центарот. Дополнителен фокус е ставен и на проширување на 
палетата на производи и услуги преку продажбата на различни банкарски и небанкарски 
производи и зголемување на квалитетот на услугите со што се очекуваат уште подобри 
резултати во клучните сегменти од работењето на Банката. 
 
НЛБ Банка ги препознава ризиците од климатските промени и проактивно ги акцентира 
„ESG - зелените кредити“ – кредитирање во области за производство на електрична 
енергија од обновливи извори, намалување на загадувањето и подобрување на 
животната средина.  
 
Банката во континуитет обезбедува поддршка на стопанството преку проширување на 
понудата за стартап – компаниите и учество во раните фази од процесот на создавање 
на стартап-компаниите. 
 
Известување за промени во сметководствените политики и методи 
 
Во анализираниот период, нема промени во сметководствените политики и методи на 
вреднување. 
 
Исплатени дивиденди 
 
НЛБ Банка на ден 25.06.2024 година започна со исплата на дивиденда согласно Одлука 
за определување износ на дивиденда и утврдување дивиденден календар на НЛБ 
Банка. Вкупниот износ на дивиденда кој им се исплаќа на акционерите изнесува 
2.251.305 илјади МКД. Износот на бруто дивиденда по акција изнесува 2.636 МКД. 
 
Вложувања или продажба на материјални средства (недвижности, постојки и 
опрема) или значителен отпис (поголем од 30 % од вредноста на средството 
споредено со последните годишни ревидирани финансиски извештаи). 
 
Недвижностите и опремата заклучно со 30.06.2024 година бележат намалување од 3,3 % 
споредено со 31.12.2023 година. 
 
Промени во кредитните задолжувања (намалувања или зголемување поголеми од 
30% споредено со последните годишни ревидирани финансиски извештаи). 
 
Заклучно со 30.06.2024 година (споредено со 31.12.2023 година) нема промени во кредитни 
задолжувања (намалувања или зголемување) поголеми од 30%. 
 
 

 
Скопје, 25.07.2024 година                                                                       НЛБ Банка Скопје 

 
 
 
 


